
Sarajevo 12. 04. 2011. godine 
Izvještaj 
sa VI foruma održanog u Sarajevu, 31. 03. 2011.godine (četvrtak), u 11:00 h, u Parlamentarnoj skupštini BiH

Otvaranje foruma: 

Kao specijalni gost foruma  NJ.E. Ambasador SAD u BiH, Patrick Moon, je  otvarajući forum, u uvodnom govoru naveo da proces donošenja odluka od strane vlasti ima koristi od prijedloga organizacija civilnog društva. Dodao je da sporazum o saradnji između NVO sektora i različitih nivoa vlasti doprinosi mehanizmima veće transparentnosti za raspodjelu sredstava iz lokalnih budžeta, transparentniju proceduru odabira nevladinih organizacija i projekata za finansiranje kao i poboljšanu efikasnost projekata finansiranih putem javnih sredstava. Civilno društvo, također, mora posjedovati kredibilitet i biti primjer integriteta kojeg očekuje da vidi i u vladinim institucijama i među političkim liderima.
Nakon uvodnog govora održane su dvije prezentacije kao uvod u diskusiju. 
Aida Daguda, direktorica Centra za promociju civilnog društva, je prezentacijom pod nazivom “Uloga i odgovornosti vladinog i nevladinog sektora za transparentno javno finansiranje” ukazala na racio finansiranja NVO sektora od strane vladinog sektora. Ima li država obavezu finansirati NVO sektor, i ako to već čini, koji su principi kojima se vladine institucije trebaju voditi. 
Ranka Ninković-Papić, Fondacija za socijalno uključivanje u BiH je prezentacijom “Na pola puta – Izdvajanja vladinog sektora za nevladin sektor u Bosni i Hercegovini u 2010. godini“ prezentirala rezultate istraživanja o visini i strukturi izdvajanja za NVO sektor u BiH. Istraživanje, u kojem je svoje odgovore dalo 295 vladinih institucija od ukupno 303 koliko je dobilo anketne upitnike i što je ukupna populacija institucija na svim nivoima, pokazuje da je najveći dio od ukupno 114.078.193,73 KM namijenjen sportskim organizacijama (34,3%), slijedi 21,6% namijenjenih za UG/NVO koje se fokusiraju na pružanje socijalnih usluga/socijalne zaštite građana, 16,0% je namijenjeno boračko-invalidskim udruženjima i srodnim organizacijama, a 28,2% je namijenjeno ostalim tipovima UG/NVO-a.
Kada je riječ o načinu dodjele sredstava, rezultati pokazuju da 43,7% ispitanih vladinih institucija ne sprovodi proceduru objavljivanja javnih poziva za dodjelu sredstava. S druge strane, u segmentu analize rezultata programa rada UG/NVO, čak 17,5% vladinih institucija ne provodi ni analizu rezultata rada ni utroška sredstava, dok njih 34,0% provodi isključivo finansijsku analizu.

Potom je uslijedila polusatna diskusija učesnika. Osnovne crte diskusije: 
Principi javnog finansiranja jesu: 

· Nezavisnost OCD;
· Transparentnost javnog finansiranja OCD;
· Jednakost učesnika u procesu;
· Slobodna i fer utakmica;
· Odgovornost;
· Fokusiranost na krajnji rezultat;
· Proporcionalnost kriterija, ciljeva i obima javnog finansiranja; 
· Pouzdani kriteriji evaluacije projekata. 
Preporuke vladinom sektoru prilikom planiranja i programiranja su:
· Uključiti sve aktere u programiranje projektnih prioriteta;
· Dužina finansiranja treba da korespondira sa ciljem projekta; 
· Značaj prakse institucionalnog finansiranja za održivost NVO; 
· Proces donošenja odluke treba biti baziran na objektivnim kriterijima;
· Mehanizam nadzora, izvještaja i evaluacije – princip proporcionalnosti.
Nakon pauze, drugi dio foruma otvorila je Mirjana Sirćo, koordinatorica Mreže “Sporazum plus” Kantona Sarajevo sa prezentacijom “Uloga i odgovornost vladinog i NVO sektora za transparentno javno finansiranje OCD”. 
Prezentacija je ukazala i na neophodnu odgovornost NVO sektora po pitanju korištenja i izvještavanja o dodijeljenim javnim sredstvima. Koliko je NVO sektor transparentan u svom radu, bar kada su u pitanju NVO članice Mreže “Sporazum plus”, pokazalo se kroz rezultate mini-istraživanja među članicama Mreže. Na dva pitanja vezano za izradu narativnih i finansijskih izvještaja organizacija, te način javnog objavljivanja istih, odgovor je dostavilo 126 organizacija od ukupno 444 članice Mreže, kojima je upitnik dostavljen putem mail adrese. Istaknuto je kako je ohrabrujuće da 91% članica izrađuje godišnje narativne i finansijske izvještaje, 4% to radi povremeno, dok 5% ne praktikuje izradu niti jednog od izvještaja. No zabrinjavajuće je da 61% članica izradjenje narativne i finansijske izvještaje pohranjuje u arhiv i čini ih dostupnim tek na zahtjev, 17% članica ih objavljuje na svojim web stranicama, 11% u formi štampane publikacije, dok je 5% članica izjavilo da njihov izvještaj nije dostupan javnosti. 
Murisa Marić, zamjenica Koordinatora Mreže „Sporazum plus“, prezentirala je nacrt Kodeksa ponašanja za članice Mreže (Kodeks) istakavši da je Kodeks samoregulirajući  dokument za članice Mreze koji doprinosi većoj javnosti i transparentnosti rada NVO-a koje su u Mreži,  a time i većoj kredibilnosti kako članica tako i Mreže u cjelini.
U završnoj prezentaciji Milan Mirić je prezentirao dosadašnje aktivnosti i izazove Tima za Primjenu Sporazuma između Vijeća/Savjeta ministara i NVO sektora u BiH zaključivši da su naredni koraci Tima za primjenu Sporazuma: 
· Izrada politike/strategije komunikacije sa Vijećem/Savjetom ministara BiH 
· Zajednički sastanak Tima za primjenu sporazuma i Vijeća/Savjeta ministara BiH kao i poslanika/ca Predstavničkog doma PS BiH (novoformiranih)
· Formiranje Savjeta za razvoj civilnog društva
· Formiranje Ureda/kancelarije za saradnju sa OCD
· Priprema Upustva za primjenu Pravilnika o konsultacijama OCD pri donošenju pravnih propisa.
· Pristupanje izradi dokumenta, isto tako predviđenog u Sporazumu, a to su Pravila o principima, procedurama i kriterijima za transparentno finansiranje OCD iz budžeta BiH. 

U diskusiji nakon prezentacija učesnici su istakli ulogu OCD u BiH kao korektora vlasti, ne zaboravljajući u svom djelovanju osnovni razlog svog osnivanja – svoje korisnike. U cilju efikasnijeg zagovaranja interesa svojih korisnika, pravni i fiskalni okvir za NVO u BiH je u dobroj mjeri nepovoljan, prisutno je nepostojanje institucionalnih mehanizama na državnom i entitetskim nivoima dok općinski/opštinski nivo najčešće zahtijeva dublju implementaciju već zaključenih sporazuma o saradnji. S druge strane, imajući u vidu osnovnu ulogu ali i trenutni imidž NVO sektora u cjelini, neophodna je veća transparentnost samih organizacija kao i pridržavanje osnovnih vrijednosti civilnog drustva. Kodeks ponašanja za čanice Mreže je predvidjen kao samoregulirajuci mehanizam koji Mreza moze ponuditi u cilju vece kredibilnosti svojih clanica i Mreze u cjelini. Prednacrt Kodexa ce biti ponidjen clanicama na usvajanje I potpisivanje od strane clanica ukoliko isti bude prihvacen.  
Izvještaj uradio 
Sekretarijat Mreže „Sporazum Plus”
Centar za promociju civilnog društva (CPCD)
Kalesijska 14
71 000 Sarajevo
Tel/fax 033/ 644 810
E mail: info@cpcd.ba
www.civilnodrustvo.ba, www.sporazum.ba   



